
Formáli 

Ritgerð þessi er BS verkefni í viðskiptafræði vorið 2013 og er vægi hennar 6 ECTS 

einingar. Í ritgerðinni var farið yfir þær reglur sem gilda um reikningshaldslega meðferð 

varanlegra rekstrarfjármuna samkvæmt alþjóðlega reikningsskilastaðlinum IAS 16. 

Greint var frá mismunandi afskriftaraðferðum og hvaða aðferðir henta best eftir notkun 

eignar. Lög um reikningsskil og skattskil gera ekki sömu kröfur til afskrifta varanlegra 

rekstarfjármuna og verða áhrif þess skoðuð. 

 Leiðbeinandi verkefnisins var Ásmundur G. Vilhjálmsson, aðjúnkt við Háskóla 

Íslands og þakka ég honum fyrir gott samstarf. 

Útdráttur 

Viðfangsefni þessarar ritgerðar eru varanlegir rekstrarfjármunir og reikningshaldsleg 

meðferð þeirra samkvæmt alþjóðlega reikningsskilastaðlinum IAS 16. 

Fjallað er um upphaflegt mat varanlegra rekstrarfjármuna og hvernig færa eigi þau 

útgjöld sem kunna að falla til síðar yfir nýtingartíma eignar. 

Farið er yfir reikningshaldslega meðferð varanlegra rekstrarfjármuna eftir 

upphaflega skráningu á kostnaðarverði, en staðall IAS 16 heimilar tvær aðferðir. 

Kostnaðarverðsaðferðin afskrifar eign á kerfisbundinn hátt yfir nýtingartíma hennar og 

verður farið yfir helstu afskriftaraðferðir. Endurmatsaðferðin er einnig skoðuð og 

hvernig færa skal endurmatshækkanir og lækkanir. 

Ef félög kjósa að fara ekki eftir alþjóðlegu reikningsskilastöðlunum skulu þau fara eftir 

lögum um ársreikninga nr. 3/2006 og verða þær greinar skoðaðar sem snerta varanlega 

rekstrarfjármuni. 

Að lokum eru tekjuskattslögin skoðuð og farið yfir hvað felst í upphaflegu skattverði 

eignar og hvernig færa eigi viðhald og endurbætur. Skattalögin gera strangari kröfur til 

afskrifta en IAS 16 og verður skoðað hvaða áhrif mismunandi áherslur á afskriftir og 

endurmat hafa á reikningsskil og skattskil. 

1 Inngangur  

Í upphafi verður farið yfir alþjóðlegu reikningsskilastaðlana og notkun þeirra á Íslandi. 

Megináhersla verður á reikningshaldslegri meðferð varanlegra rekstarfjármuna 

samkvæmt staðli IAS 16. 

Farið verður yfir hvernig skrá eigi varanlega rekstrarfjármuni upphaflega á 

kostnaðarverði og hvað telst til kostnaðarverðs lands, fasteigna, tækja og framleiddra 

eigna ásamt þeim útgjöldum sem kunna að falla til síðar á nýtingartíma eignar.  

Eftir upphaflega skráningu á kostnaðarverði heimilar staðall IAS 16 tvær aðferðir við 

reikningshaldslega meðferð varanlegra rekstrarfjármuna. Fyrri aðferðin er 

kostnaðarverðsaðferðin en þá er eignin færð á kostnaðarverði að frádregnum öllum 

uppsöfnuðum afskriftum og virðisrýrnun. Markmið afskriftanna er að dreifa kostnaði 

eigna yfir nýtingartíma þeirra og með því móti jafna gjöldum á móti tekjum. Greint 

verður frá helstu afskriftaraðferðum og hvaða aðferð hentar best eftir notkun eignar. 

Seinni aðferðin er endurmatsaðferðin. Félag færir eignir sínar á endurmetinni fjárhæð 

sem er gangvirði á þeim degi sem endurmat er framkvæmt að frádregnum öllum 

uppsöfnuðum afskriftum og virðisrýrnun. Endumatshækkun eignar er færð í gegnum 

aðra heildarafkomu á sérstakan endurmatsreikning meðal eigin fjár. 

Að lokum verður fjallað um skattalega meðferð varanlegra rekstarfjármuna. Eignir 

eða eignasamstæður sem kosta 250.000 kr. eða meira skal telja til varanlegra 

rekstarfjármuna. Kostnaðarverð eigna og eignasamstæðna undir 250.000 kr. er heimilt 

að gjaldfæra að fullu á kaupári. Afskriftir skattalaga og IAS 16 eru ekki eins og því getur 

tímabundinn mismunur myndast á bókfærðu verði eignar og skattverði hennar. Skoðað 

verður hvaða áhrif þessi mismunur á skattalegum og reikningshaldslegum afskriftum og 

endurmati hafa á reikningsskil og skattskil. 

2 Alþjóðlegir reikningsskilastaðlar  

Alþjóðlegir reikningsskilastaðlar eða IFRS (e. International Financial Reporting 

Standards) eru gefnir út af Alþjóðlega reikningsskilaráðinu IASB (e. International 

Accounting Standards Board). Alþjóðlegu reikningsskilastaðlarnir segja til um hvernig 

skuli greina frá tilteknum viðskiptum í ársreikningum. Markmið Alþjóðlega 

reikningsskilaráðsins er að stuðla að aukinni samræmingu reikningsskilastaðla milli landa 

og þeir verði að lokum teknir upp um allan heim. 

Ávinningur félaga á notkun IFRS getur verið töluverður, sérstaklega fyrir félög sem 

starfa á alþjóðavettvangi. Reikningsskilin verða samræmdari og samanburður við önnur 

félög verður auðveldari, jafnvel á milli landa. Þar sem þekking á stöðlunum er til staðar 

hjá erlendum lánastofnunum og fjárfestum getur aðgangur að erlendu fjármagni orðið 

auðveldari fyrir þau félög sem fara eftir IFRS (Deloitte, 2012). 

2.1 Notkun IFRS á Íslandi 

Samkvæmt 88. gr. laga um ársreikninga kemur fram að reglugerð Evrópuþingsins og 

ráðsins nr. 1606/2002 frá 19. júlí 2002 um notkun alþjóðlegra reikningsskilastaðla hafi 

lagalegt gildi hér á landi. Gildir reglugerðin fyrir hvert reikningsskilaár sem hefst              

1. janúar 2005 eða síðar. 

Samkvæmt 4. gr. reglugerðarinnar er félögum sem heimilt er á uppgjörsdegi að eiga í 

viðskiptum með verðbréf sín á skipulögðum markaði í aðildarríki innan Evrópska 

efnahagssvæðisins skylt að gera samstæðureikningsskil eftir alþjóðlegu 

reikningsskilastöðlunum. Er þetta í samræmi við VIII. kafla ársreikningalaga. Samkvæmt    

5. gr. er þeim félögum sem ekki eru skyldug að nota staðlana þó heimilt að semja 

samstæðureikningsskil og/eða ársreikning sinn eftir stöðlunum og skulu þá gera það að 

lágmarki í fimm ár samfleytt (Lög nr. 3/2006). Kjósi félögin að fara ekki eftir alþjóðlegu 

reikningsskilastöðlunum skulu þau fara eftir ársreikningalögum við reikningsskil sín. 

2.2 IAS 16 

Staðall IAS 16 fjallar um þær grundvallarreglur sem gilda um reikningshaldslega meðferð 

varanlegra rekstarfjármuna, þannig að notendur ársreikninga geti greint upplýsingar um 

fjárfestingar félaga á eignum og þeim breytingum sem eiga sér stað milli 

reikningstímabila (Ankarath, Gosh, Mehta og Alkafaji, 2010). 

Varanlegir rekstrarfjármunir eru efnislegar eignir sem keyptar eru í þeim tilgangi að 

nota í rekstri og eru ekki til endursölu. Eignirnar eru notaðar reglulega eða samfellt í 

rekstri og í lengri tíma en eitt ár. Þær eru notaðar til framleiðslu eða afhendingar á vöru 

eða þjónustu, til útleigu eða í stjórnunartilgangi. Dæmi um varanlega rekstarfjármuni er 

meðal annars land, fasteignir, mannvirki og vélar (Epstein og Jermakowicz, 2010). 

Samkvæmt staðlinum skulu eignir vera skráðar meðal varanlegra rekstarfjármuna 

einungis þegar efnahagslegur framtíðarávinningur tengdur eignunum mun nýtast 

félaginu og hægt er að meta kostnað sem fellur til vegna þeirra með áreiðanlegum hætti 

(Deloitte, 2010).  

3 Kostnaðarverð varanlegra rekstarfjármuna 

Varanlegir rekstrarfjármunir eru upphaflega skráðir á kostnaðarverði. Kostnaðarverð 

felst í kaupverði eignar, þar með talið innflutningsgjöld, óafturkræfir skattar vegna 

kaupanna og að auki allur sá kostnaður sem rekja má beint til þess að eigninni er komið í 

tekjuhæft ástand. Hvers kyns viðskiptaafslættir og endurgreiðslur eru svo dregnar frá 

þegar kaupverð er reiknað (Epstein og Jermakowicz, 2010). 

Staðallinn gerir greinarmun á þeim kostnaði sem fellur til við að koma eigninni í 

starfhæft ástand og kostnaði í tengslum við að hefja starfsemi, svo sem þjálfun 

starfsmanna, auglýsingakostnað og þegar tap myndast ef eignin starfar undir getu. 

Þennan kostnað má ekki eignfæra á eignina sjálfa heldur á að gjaldfæra hann á því 

tímabili sem hann fellur til (Epstein og Jermakowicz, 2010). 

3.1 Kostnaðarverð lands 

Allur kostnaður sem fellur til við kaup á landi og gera það tilbúið til notkunar er 

eignfærður. Kostnaðarverð lands inniheldur meðal annars kaupverðið, kostnað við að 

ganga frá samningi, jarðvinnslukostnað og hvers kyns endurbætur á landinu sem hafa 

ótakmarkaðan endingartíma. Endurbætur sem hafa takmarkaðan endingartíma eru til 

dæmis girðingar, göngustígar og bílastæði og er það fært sem endurbætur á landi og 

afskrifað yfir líftíma.  

 Þegar félag kaupir land og ætlar sér að byggja nýja fasteign skal eignfæra allan 

kostnað á landið sem fellur til við að undirbúa það undir byggingu fasteignarinnar. 

Niðurrif eldri fasteignar á keyptu landi skal þannig eignfæra á landið þar sem 

framkvæmdin er nauðsynleg við undirbúning landsins fyrir nýju fasteignina. Allur ágóði 

sem hlýst af seldu efni sem bjargað er við niðurrif gömlu fasteignar er dregið frá 

kostnaðarverði landsins (Kieso, Weygandt og Warfield, 2011).  

3.2 Kostnaðarverð fasteigna og tækja 

Kostnaðarverð fasteigna ætti að taka til allra útgjalda sem tengjast kaupum þeirra eða 

byggingu. Kostnaðarverðið inniheldur meðal annars efni, vinnuafl, óbeinan kostnað sem 

fellur til á meðan byggingu stendur, sérfræðiþóknanir og byggingarleyfi. Þann kostnað 

sem ekki er hægt að tengja beint við að koma fasteigninni í nothæft ástand má ekki 

eignfæra heldur skal gjaldfæra hann á því tímabili er hann fellur til. Það væri til dæmis 



 

13 

kostnaður vegna kynningarefnis um fasteignina og allur almennur rekstarkostnaður sem 

fellur til eftir opnun. 

Kostnaðarverð tækja innihalda öll útgjöld sem falla til við kaup og undirbúning til 

notkunar. Kostnaðarverðið inniheldur meðal annars kaupverð þeirra, flutning, 

tryggingar á meðan flutningi stendur, uppsetningarkostnað og kostnað við prufukeyrslu. 

Allur söluágóði sem hlýst af framleiddum einingum á meðan verið er að undirbúa tækið 

eins og til dæmis sýnishorn við prufukeyrslu á að draga frá kostnaðarverði þess (Kieso 

o.fl., 2011). 

3.3 Kostnaðarverð framleiddra eigna (e. Self constructed assets) 

Þegar félög framleiða eigin eignir getur verið torvelt að ákvarða kostnaðarverð þeirra. Í 

þessu tilviki er ekki hægt að ákvarða kostnaðarverðið út frá kaupverði eða 

samningsverði heldur þarf að eignfæra kostnað og gjöld sem falla til við framleiðslu 

eignarinnar. Efnis- og starfsmannakostnað er hægt að tengja beint við framleiðslu 

eignarinnar en óbeinan kostnað eins og hita, rafmagn, tryggingar og fasteignaskatt getur 

verið erfitt að eignfæra. Félög geta fært óbeina kostnaðinn annaðhvort með því að 

eignfæra ekkert eða hluta af honum. Flest félög eignfæra hluta af kostnaðinum þar sem 

þau telja aðferðina sýna réttari mynd af jöfnun gjalda á móti tekjum. Kostnað vegna 

óeðlilegrar eyðslu hráefnis, vinnu eða annarra aðfanga vegna tiltekinnar eignar má ekki 

eignfæra á hana og er því ekki hluti af kostnaðarverðinu (Kieso o.fl., 2011). 

Framleiði félag sambærilegar eignir til sölu í rekstri sínum er kostnaðarverð 

varanlegra rekstarfjármunarins yfirleitt sama upphæð og kostnaðurinn við að framleiða 

eignina til sölu. Við það er öllum innri hagnaði eytt þegar þessi kostnaður er reiknaður 

(Deloitte, e.d.-c). Undir engum kringumstæðum ætti félag að tekjufæra hagnað við 

framleiðslu eigna sem notaðar eru í eigin rekstri (Kieso o.fl., 2011). 

4 Viðhald 

Varanlegum rekstrarfjármunum þarf að viðhalda eftir að þeim hefur verið komið í 

starfhæft ástand. Útgjöldin sem falla til má bæta við bókfært verð eignar þegar líklegt er 

að efnahagslegur ávinningur í framtíðinni umfram upphaflegt mat á efnahagslegu hæfi 

núverandi eignar renni til félagsins. Vísbendingar um efnahagslegan ávinning er meðal 

annars aukinn nýtingartími eignar, aukið magn framleiddrar vöru og aukin gæði 

framleiddrar vöru. Ef útgjöldin auka ekki efnahagslegan ávinning eignar skal gjaldfæra 

kostnaðinn á því tímabili sem hann fellur til (Kieso o.fl., 2011).  

4.1 Viðbætur (e. Additions) 

Allar viðbætur á núverandi varanlegum eignum félags eru eignfærðar þar sem ný eign 

hefur verið búin til. Sem dæmi um viðbætur er ný álma við spítala eða nýtt 

loftræstingarkerfi. Báðar aðgerðirnar auka þjónustumöguleika félagsins og getur þar 

með aukið mögulegar framtíðartekjur. Nýja viðbótin er því eignfærð á núverandi eign og 

er útgjöldum hennar þannig jafnað á móti tekjum (Keiso o.fl., 2011). 

4.2 Endurbætur og skipti (e. Improvements and replacements) 

Félag skiptir út eign fyrir aðra eign við endurbætur eða skipti. Endurbætt eign eða 

samskonar eign er fengin í stað eldri eignar. Skoða þarf hvort eignaskiptin feli í sér 

möguleika á bættri þjónustu og betri gæðum framleiðslu eða viðhaldi einungis 

núverandi þjónustustigi. Sé niðurstaðan sú að breytingin auki þjónustumöguleika á að 

eignfæra hana. Fyrirtækið eyðir kostnaðarverði og uppsöfnuðum afskriftum eldri eignar 

og færir ágóða eða tap hafi það átt sér stað við eignaskiptin. Að lokum er svo 

kostnaðarverð nýju eignar fært inn (Keiso o.fl., 2011). 

4.3 Endurröðun og endurskipulag (e. Rearrangement and reorganization) 

Við endurröðun og endurskipulag er verið að færa eign á milli staðsetninga. Samkvæmt 

IFRS er eignfærsla kostnaðar einungis heimil sem fellur til við að koma eign á 

lokastaðsetningu þar sem það er talinn hluti af því að koma henni í starfhæft ástand. Við 

endurröðun og endurbætur er verið að eiga við núverandi eignir félags sem þegar eru 

komnar í starfhæft ástand. Því á að gjaldfæra allan kostnað sem fellur til við slíkar 

framkvæmdir (Kieso o.fl., 2011). 

4.4 Viðgerðir (e. Repairments) 

Viðgerðir á eignum eru flokkaðar sem venjulegar viðgerðir og meiriháttar viðgerðir. 

Félög framkvæma venjulegar viðgerðir til að viðhalda eignum sínum í áframhaldandi 

starfhæfu ástandi. Þetta eru endurteknar viðgerðir sem auka ekki líftíma eða 

tekjumöguleika eignar og því á að gjaldfæra kostnaðinn á því tímabili sem hann fellur til. 

Þetta eru til dæmis aðgerðir eins og að skipta um smáparta, smyrja og aðlaga tæki, 

endurmálun og hreinsun. 

Meiriháttar viðgerðir er stærri viðgerðir sem eru framkvæmdar sjaldnar en 

venjulegar viðgerðir. Til dæmis gæti þurft að skipta um innréttingar í flugvél nokkrum 

sinnum á líftíma hennar. Þetta eru viðgerðir sem auka tekjumöguleika og líftíma 

flugvélarinnar og því á að eignfæra kostnaðinn. Nýja innréttingin er færð sem sérstök 

eign vegna þess að nýtingartími hennar er annar en flugvélarinnar sem hún tengist og að 

lokum er gamla innréttingin afskrifuð (Kieso o.fl., 2010). 

5 Mat eftir upphafsfærslu 

Þegar varanlegur rekstrarfjármunur hefur upphaflega verið eignfærður er félögum 

heimilt að nota tvær aðferðir við reikningshaldslega meðferð þeirra. Samkvæmt IAS 16 

er kostnaðarverðsaðferðin aðalregla en endurmatsaðferðin er leyfileg fráviksaðferð. Sú 

aðferð sem félagið velur skal gilda fyrir allar eignir sem tilheyra hverjum eignaflokki. 

Dæmi um flokka eru land, fasteignir, vélar, farartæki, húsgögn og innréttingar (Ankarath 

o.fl., 2010). 

5.1 Kostnaðarverðsaðferð 

Kostnaðarverðsaðferðin er mun algengari í notkun meðal fyrirtækja heldur en 

endurmatsaðferðin. Eftir að varanlegur rekstrarfjármunur hefur upphaflega verið 

eignfærður skal færa hann á kostnaðarverði, að frádregnum öllum uppsöfnuðum 

afskriftum og uppsöfnuðum virðisrýrnunartöpum. Sú fjárhæð sem færð er til eignar í 

efnahagsreikning eftir afskriftir og virðisrýrnun í lok hvers tímabils er kallað bókfært 

verð eignar (Ankarath o.fl., 2010). Kostnaðarverðsaðferðin endurspeglar ekki breytingar 

á markaðsvirði eignar og því má ekki færa þær breytingar jafnvel þótt eignin hafi 

hækkað í verði (Epstein og Jermakowicz, 2010). 

5.2 Afskriftir 

Að afskrifa er ferli sem dreifir kostnaði varanlegra rekstrarfjármuna í rekstarreikning. 

Kostnaði eigna er dreift yfir þann tíma sem áætlað er að þær afli tekna fyrir félagið og er 

með því móti verið að jafna gjöldum á móti tekjum. 

Fyrningargrunnur eignar er sú fjárhæð sem afskrifuð er yfir nýtingartíma hennar og er 

hann reiknaður sem kostnaðarverð að frádregnu hrakvirði. Hrakvirði er sú fjárhæð sem 

fyrirtækið gerir ráð fyrir að fá fyrir eignina við lok nýtingartíma hennar (Kieso o.fl., 

2011). Hrakvirðið getur í sumum tilfellum verið óverulegt og skiptir þá litlu máli við 

útreikning fyrningargrunns. Þegar líklegt er að hrakvirðið verði verulegt skal meta það 

miðað við kaupdag og er ekki tekið tillit til verðbólgu (Efnahags- og viðskiptaráðuneytið, 

2006).  

Hrakvirði, nýtingartíma og afskriftaraðferð eignar skal endurmeta hvert 

reikningsskilaár og ef nýja matið er frábrugðið fyrri áætlunum skal færa það inn sem 

breytingu á reikningshaldslegu mati í samræmi við IAS 8 (Deloitte, e.d.-a). 

Tafla 1 Útreikningur fyrningargrunns (Kieso o.fl., 2011). 

Upphaflegt kostnaðarverð  +    xxx  

Hrakvirði 
  

  -    xxx  

Fyrningargrunnur 
  

       xxx  

 

Afskriftarðaferðirnar byggja annaðhvort á þeim tíma sem eignin er nýtt eða 

framleiddum einingum. Nýtingartími eignar er skilgreindur út frá væntanlegu notagildi 

hennar fyrir félagið. Skoða þarf þætti eins og tæknilegar breytingar, hrörnun, 

raunverulega notkun og lagalegar eða aðrar takmarkanir á notkun umræddrar eignar. 

Þar að auki getur nýtingartími eignar verið styttri en raunverulegur líftími hennar. Eignin 

getur verið fær um að framleiða tiltekna vöru mörg ár fram yfir áætlaðan nýtingartíma. 

Meðal annars getur ástæðan verið að kostnaður sem fellur til við að framleiða vöruna á 

seinni árum sé of hár og því er efnahagslegur ávinningur sem felst í eigninni ekki til 

staðar lengur (Epstein og Jermakowicz, 2010). 

Sú afskriftaraðferð sem er valin verður að vera kerfisbundin og rökrétt, þ.e. 

afskriftirnar þurfa að sýna rétta mynd af notkun eignar. Afskriftaraðferðin skal einnig 

taka tillit til þeirra tekna sem eignin aflar yfir nýtingartíma. Eignin getur til dæmis aflað 

mikilla tekna fyrstu tvö árin og tekjurnar svo jafnast út eftir það. Við þær aðstæður er 

eðlilegra að afskrifa meira fyrstu tvö árin og síðan dreifa afskriftunum jafnt síðari árin. 

Þannig mun afskriftaraðferðin endurspegla notkunarmynstur efnahagslegs ávinnings af 

eigninni hjá félaginu.  

5.2.1 Notkunaraðferð (e. Activity method) 

Notkunaraðferð afskrifar eign eftir notkun hennar í klukkustundum eða framleiddum 

einingum. Algengara er að eignin sé afskrifuð eftir framleiddum einingum en í sumum 

tilvikum er ekki hægt að meta einingarnar og skal þá afskrifa eftir nýttum 

klukkustundum. Til að finna árlega afskrift er fyrningargrunni deilt með áætluðum 

heildareiningafjölda eða klukkustundum og margfaldaður með þeim einingum eða 

klukkustundum sem eignin var nýtt á árinu (Kieso o.fl., 2011). Hver afskriftaraðferð 

verður útskýrð með dæmi og verður stuðst við sama dæmið fyrir allar fjórar aðferðirnar. 

Tafla 2 Notkunaraðferð (Kieso o.fl., 2011). 

Kostnaðarverð krana   500.000 

Áætlaður nýtingartími 
 

5 ár 

Hrakvirði 
  

50.000 

Heildarklukkustundir   30.000 klst. 

 

Klst. nýttar á ári 1: 4000 klst. 

Afskrift ársins:  (500.000 – 50.000) * 4000 / 30.000 = 60.000 

 

Notkunaraðferðina er ekki hægt að nota á allar eignir. Til dæmis væri ómögulegt að 

nota aðferðina á fasteign þar sem hún hrörnar með tímanum óháð notkun hennar. 

Einnig getur verið torvelt að meta hver framleiðsla í einingum eða notkun í 

klukkustundum tiltekinnar eignar ætti að vera. 

Notkunaraðferðin er hentug í þeim tilvikum þegar eignir rýrna eða ganga úr sér við 

notkun. Einnig geta félög gjaldfært lægri afskriftir þegar framleiðsla er lítil og hærri 

afskriftir þegar framleiðsla eykst (Kieso o.fl., 2011). 

5.2.2 Línuleg aðferð (e. Straight-line method) 

Línuleg aðferð afskrifar eignir eftir nýtingartíma. Afskriftarhlutfall er fundið með því að 

deila í fyrningargrunn með nýtingartíma eignar og skal sú fjárhæð færð árlega. Þetta er 

mjög einföld aðferð og algeng í notkun meðal félaga. Aðferðin er hentug fyrir eignir sem 

hrörna með árunum eins og fasteignir. Helsti galli aðferðarinnar er að gert er ráð fyrir að 

efnahagslegur ávinningur eignarinnar sé sá sami milli ára ásamt viðhaldi en ljóst er að 

bæði geta verið breytileg milli ára (Kieso o.fl., 2011). 

 

Árleg afskrift:  500.000-50.000 / 5 = 90.000 

Tafla 3 Línuleg afskriftaraðferð (Kieso o.fl., 2011). 

Ár Afskrift ársins Bókfært verð 

0         500.000      

1         90.000            410.000      

2         90.000            320.000      

3         90.000            230.000      

4         90.000            140.000      

5         90.000              50.000      

 

5.2.3 Hröðunaraðferð (e. Declining-balance method) 

Ólíkt fyrri aðferðum býður hröðunaraðferðin upp á hærri afskriftir á fyrstu árum og lægri 

á síðari árum. Aðferðin er því hentug fyrir eignir sem afkasta meira á fyrstu árum 

nýtingartímans. Kostnaði eignarinnar er dreift nokkuð jafnt yfir árin þar sem afskriftir 

eru að lækka á seinni árum á móti auknum kostnaði vegna viðhalds (Kieso o.fl., 2011). 

Aðferðin afskrifar sama prósentuhlutfall á hverju ári og er prósentan fundin með því 

að deila í 1 með nýtingartíma eignar og margfalda útkomuna með 2. Afskrift ársins er 

síðan reiknuð með því margfalda afskriftarprósentuna við bókfært verð eignar. Þetta er 

eina aðferðin sem inniheldur ekki hrakvirði við útreikninga. Hinsvegar er eignin ekki 

afskrifuð niður fyrir hrakvirðið og því verður bókfært verð eignar það sama og hrakvirði 

við lok nýtingartíma. 

 

Afskriftarhlutfall: 1/5 * 2 = 40% 

Tafla 4 Hröðunaraðferð (Kieso o.fl., 2011). 

Ár 
Bókfært verð í 

byrjun árs 
Hlutfall 

afskriftar 
Afskrift 
ársins 

Uppsafnaðar 
afskriftir 

Bókfært verð í 
lok árs 

1 500.000 40% 200.000 200.000 300.000 

2 300.000 40% 120.000 320.000 180.000 

3 180.000 40% 72.000 392.000 108.000 

4 108.000 40% 43.200 435.200 64.800 

5 64.800 40% 14.800 450.000 50.000 

5.2.4 Ársummuaðferð (e. Sum-of-the-years‘-digits)  

Ársummuaðferðin er hugsuð á sama hátt og hröðunaraðferðin, þ.e. hærri afskriftir í 

upphafi notkunar og lækka með árunum. Hún hentar því einnig fyrir þær eignir sem 

lækka í virði á fyrstu árum notkunar og þurfa aukið viðhald á seinni árum eins og til 

dæmis bifreiðar (Kieso o.fl., 2011). Afskrift ársins er fundin með því að margfalda 

fyrningargrunn eignar með almennu broti. Summa allra áranna er nefnari brotsins og 

teljarinn þau ár sem eftir eru af notkun eignar 

Nefnari: 1+2+3+4+5 = 15 

Tafla 5 Ársummuaðferð (Kieso o.fl., 2011). 

Ár Fyrningargrunnur 
Ár eftir af 

nýtingartíma Afskriftarbrot Afskrift ársins 
Bókfært verð í 

lok árs 

1 450.000 5 5/15 150.000 350.000 

2 450.000 4 4/15 120.000 230.000 

3 450.000 3 3/15 90.000 140.000 

4 450.000 2 2/15 60.000 80.000 

5 450.000 1 1/15 30.000 50.000 

  
15 15/15 

   

5.2.5 Hlutaafskrift (e. Component depreciation) 

Samkvæmt IAS 16 eiga einstakir hlutar eignar sem eru verulegir fyrir heildarkostnað 

eignarinnar að vera aðskildir frá eigninni og afskrifaðir sérstaklega. Félagið þarf því að 

meta áætlaðan nýtingartíma á hverjum hluta fyrir sig og afskrifa hvern hlut sérstaklega 

eftir því sem við á (Deloitte 2012). Í Eftirfarandi dæmi hefur flugvél verið keypt á 100 

milljónir og línuleg afskrift notuð. 

Tafla 6 Hlutaafskrift (Kieso o.fl., 2011). 

Hlutar Fjárhæð hlutar Nýtingartími hlutar (ár) Hlutaafskrift 

Flugvélargrind 60.000.000 20 
 

     3.000.000      

Vélarhlutar 32.000.000 8 
  

   4.000.000      

Aðrir hlutar 8.000.000 5 
 

     1.600.000      

Heildarfjárhæð      100.000.000      Afskrift ársins    8.600.000      

3.000

3.200

5.2.6 Afskriftir hluta úr tímabili 

Það er sjaldan sem félög kaupa eignir í upphafi reikningsskilaárs eða losa sig við þær við 

lok reikningsskilaársins. Varanlegir rekstarfármunir geta verið keyptir eða seldir hvenær 

sem er á yfirstandandi reikningstímabili. Því er spurning hversu mikið félög eiga að 

afskrifa þegar eignin er notuð hluta úr tímabili.  

Félög þurfa að áætla afskrift fyrir allt reikningsárið og svo afskrifa hlutfall af henni 

miðað við notkun eignar. Ef eign er keypt þann 10. júní 2012 og reikningstímabilið endar 

31. desember, þá eru sex og 2/3 mánuðir af ársafskrift afskrifaðir. Þó er algengast að 

námundað sé að heilum mánuði og því eru sjö mánuðir afskrifaðir í þessu tilfelli. Þessi 

aðferð er töluvert auðveld í notkun ef línuleg aðferð er notuð en er aðeins flóknari í 

framkvæmd fyrir hröðunar- og ársummuaðferðina (Kieso o.fl., 2011). Tökum sem dæmi 

að félag kaupi eign fyrir 10.000 kr. þann 1. júlí 2011, með fimm ára nýtingartíma og 

ekkert hrakvirði. Eftirfarandi afskriftir eru þá færðar árið 2011 og 2012 ef hröðunar- eða 

ársummuaðferð er notuð: 

Tafla 7 Afskriftir hluta úr tímabili (Kieso o.fl., 2011). 

Ár Ársummuaðferð Full ársafskrift   Hröðunaraðferð Full ársafskrift 

1 5/15 * 10.000 =           3.333        40% * 10.000 = 4.000 

2 4/15 * 10.000 =           2.667        40% * 6.000  = 2.400 

 

Afskriftir frá 1.júlí 2011 til 31.desember 2011 

Ársummuaðferð: 6/12 * 3.333 = 1.667 

Hröðunaraðferð: 6/12 * 4.000 = 2.000 

 

Afskriftir fyrir árið 2012 

Ársummuaðferð:   6/12 * 3.333 = 1.667 

   6/12 * 2.667 = 1.333 

 

 

Hröðunaraðferð: 6/12 * 4.000 = 2.000 

   6/12 * 2.400 = 1.200 

Hægt er að framkvæma afskriftirnar á annan hátt til að meðhöndla kaup og úreldingu 

eigna á miðju reikningstímabili á auðveldari vegu. Til dæmis getur félagið sleppt því að 

afskrifa eign á kaupári og fært fulla ársafskrift við úreldingu hennar á lokaári. Einnig er 

hægt að færa þetta inn öfugt, það er færð er full ársafskrift á kaupári eignar og engin 

afskrift færð við úreldingu. Að lokum getur félagið fært hálfs árs afskrift á kaupári og 

fært síðari sex mánuði við úreldingu eignar á lokaári (Kieso o.fl., 2011). 

5.2.7 Endurskoðun á nýtingartíma 

Þegar félög kaupa varanlega rekstarfjármuni þarf að áætla nýtingartíma og nota þá 

afskriftaraðferð sem endurspeglar rétt notkunarmynstur efnahagslegs ávinnings af 

eigninni hjá fyrirtækinu. Þessar áætlanir á nýtingartíma eru meðal annars byggðar á fyrri 

reynslu á svipuðum eignum. Félagið gæti hins vegar þurft að endurskoða áætlanir sínar 

á meðan nýtingartíma stendur. Ófyrirsjáanlegir atburðir eins og hrörnun getur stytt 

nýtingartíma eignar og á móti getur aukið viðhald eða hagræðingar á framleiðslu aukið 

áætlaðan nýtingartíma eignar (Kieso o.fl., 2011). 

Endurskoða skal nýtingartíma varanlegra rekstrarfjármuna árlega og ef væntingar 

hafa breyst verulega frá fyrra mati skal leiðrétta afskriftir á yfirstandandi tímabili og á 

framtíðartímabilum. Einnig skal endurskoða afskriftaraðferðina árlega. Ef vísbendingar 

eru um breytingar á áætluðu mynstri efnahagslegs ávinnings umræddrar eignar skal 

breyta aðferðinni þannig að hún endurspegli breytta mynstrið (Ankarath o.fl., 2010). 

Þegar breyta þarf um afskriftaraðferð skal færa hana sem breytingu á reikningshaldslegu 

mati samkvæmt IAS 8. Leiðréttingar á afskriftum eru færðar á yfirstandandi tímabili og 

síðari tímabilum, en aldrei skal færa þær afturvirkt (Deloitte, 2012). 

5.3 Endurmatsaðferð 

Síðari reikningshaldsleg meðferð varanlegra rekstarfjármuna sem heimil er samkvæmt 

IAS 16 er endumatsaðferðin. Aðferðin er mjög kostnaðarsöm og getur verið tímafrek í 

framkvæmd þar sem leita þarf til fagaðila sem endurmetur eignirnar út frá 

markaðsupplýsingum. Hún er því ekki eins algeng í notkun meðal félaga eins og 

kostnaðarverðsaðferðin. 

Ef hægt er að meta gangvirði með áreiðanlegum hætti getur félag fært eignir sínar á 

endurmetinni fjárhæð, sem er gangvirði á þeim degi sem endurmat er framkvæmt, að 

frádregnum öllum uppsöfnuðum afskriftum og virðisrýrnun (Deloitte, 2012). Gangvirði 

varanlegra rekstarfjármuna er yfirleitt markaðsvirði þeirra sem er staðfest með úttekt 

fagaðila. Ef engin vísbending er til staðar um markaðsvirði eigna skal meta þær á 

afskrifuðu endurstofnverði (Efnahags- og viðskiptaráðuneytið, 2006). Félög sem hafa 

upphaflega fært varanlega rekstarfjármuni sína samkvæmt kostnaðarverðsaðferðinni er 

heimilt að skipta yfir í endurmatsaðferðina á síðari árum ef bókfært verð eignanna 

endurspeglar ekki lengur gangvirði þeirra. Samkvæmt IAS 16 skulu félög endumeta 

eignir með reglulegu millibili svo bókfært verð sé ekki verulega frábrugðið því sem hefði 

verið ákvarðað með því að nota gangvirði eins og það var við dagsetningu 

efnahagsreiknings (Ankarath o.fl., 2010). 

Tíðni endurmats fer eftir breytingum á gangvirði varanlegra rekstarfjármuna sem 

verið er að endurmeta hverju sinni. Þegar gangvirði endurmetinnar eignar er fjarri 

bókfærðu verði hennar þarf að framkvæma frekara endurmat. Sumar eignir þarf að 

endurmeta árlega þar sem gangvirði þeirra getur tekið umtalsverðum og 

sveiflukenndum breytingum. Ef gangvirði eignar hefur einungis tekið óverulegum 

breytingum nægir að framkvæma endurmat á þriggja til fimm ára fresti (Efnahags- og 

viðskiptaráðuneytið, 2006). 

Þegar eign er endurmetin skal einnig endurmeta allar eignir sem tilheyra sama 

eignaflokki, en eignir eru flokkaðar saman eftir því hvort gerð þeirra og notkun í rekstri 

félagsins eru sambærileg. Dæmi um flokka eru meðal annars fasteignir, land,  skip, vélar, 

flugvélar, velknúin ökutæki, húsgögn, innréttingar og skrifstofubúnaður. Eignir í hverjum 

eignaflokki eru endumetnar samtímis til að koma í veg fyrir valkvætt endurmat eigna og 

framsetningu fjárhæða í reikningsskilum þar sem blandað er saman sögulegum kostnaði 

og verðmati frá mismunandi tímum (Epstein og Jermakowicz, 2010).  

Endumatshækkun eignar er færð í gegnum aðra heildarafkomu á sérstakan 

endurmatsreikning meðal eigin fjár. Ef endurmat eignar leiðir til lækkunar og ekkert 

áður fært endurmat er til staðar á endurmatsreikning skal gjaldfæra lækkunina í 

rekstarreikning. Færa skal endurmatshækkun í rekstrarreikning á móti 

endurmatslækkun vegna sömu eignar sem áður hefur verið færð í rekstrarreikning, en 

þó aldrei umfram fyrri lækkun. Sé þegar búið að færa endurmatshækkun á fyrri 

tímabilum þegar endurmatslækkun eignar á sér stað skal færa hana á móti áður færðri 

endurmatshækkun og eru lækkanir umfram áður færða endurmatið fært í 

rekstrarreikning. Þegar endurmetnar eignir eru seldar eða úreldar ber að færa endurmat 

þeirra á óráðstafað eigið fé en ekki í rekstrarreikning (Deloitte, 2012). 

6 Lög um ársreikninga 

Ef félag er ekki skyldugt eða kýs ekki að fara eftir alþjóðlegum reikningsskilastöðlum ber 

því að fara eftir íslenskum lögum um ársreikninga nr. 3/2006. Farið hefur verið í gegnum 

hvernig staðall IAS 16 metur hina ýmsu eignaflokka. Meðal annars var skoðað hvað telst 

til upphaflegs kostnaðarverðs eignar við kaup og eigin framleiðslu og hvernig kostnaði 

eigna er dreift á kerfisbundinn hátt yfir nýtingartíma. Undir IV. kafla ársreikningalaga er 

hægt að finna reglur er snerta varanlega rekstarfjármuni og meðferð þeirra við 

reikningsskil. 

Samkvæmt 29.gr ársreikningalaga má ekki meta varanlega rekstarfjármuni á hærra 

verði en kostnaðarverði, en kostnaðarverð er skilgreint sem kaupverð þeirra og allan 

þann kostnað sem fellur til við öflun og endurbætur þar til þeir eru teknir í notkun. 

Kostnaðarverð framleiddra eigna samanstendur meðal annars af kostnaðarverði 

hráefnis og hjálparefna, ásamt vinnuafli og þeim kostnaðarauka sem fellur til beint eða 

óbeint við framleiðsluna. Þar að auki má telja kostnað vegna vaxta- og lántökugjalds af 

láni sem nýtt er til að fjármagna kaup eða framleiðslu eignar til kostnaðarverðs hennar, 

en greina skal frá því í skýringum. Þær eignir sem hafa takmarkaðan líftíma vegna aldurs, 

slits eða úreldingar skal afskrifa árlega á kerfisbundinn hátt yfir áætlaðan endingartíma. 

Árlega afskrift skal reikna með hliðsjón af væntanlegu lokavirði við lok nýtingu eignar 

(Lög nr. 3/2006). 

Þó eru undantekningar frá meginreglunni um upphaflegt mat varanlegra 

rekstrarfjármuna á kostnaðarverði. Ef markaðsverð eignar er mun hærra en bókfært 

verð er félagi heimilt að færa bókfært verð upp í markaðsverð, en fjáhæðina skal færa á 

sérstakan endurmatsreikning meðal eigin fjár. Endurmatsreikninginn skal leysa upp til 

jafns við þá fjárhæð sem afskrifuð er árlega og skal leysa endurmatsreikning upp ef 

umrædd eign er seld, tekin úr notkun eða fullafskrifuð (Lög nr. 3/2006).  

Ef markaðsverð eignar er lægra en bókfært verð hennar og lækkunin talin 

langvarandi skal færa bókfærða verðið niður að því marki sem talið er nauðsynlegt og 

færa breytingarnar í rekstrarreikning. Ef ekki er greint frá matsbreytingunum í 

rekstrarreikningi skal gera grein fyrir þeim í skýringum (Lög nr. 3/2006).  

Ársreikningalögin eru að nær öllu leyti í samræmi við alþjóðlegu 

reikningsskilastaðlana þegar kemur að reikningshaldslegri meðferð varanlegra 

rekstarfjármuna. Ásreikningalögin mæla fyrir um upphaflegt mat á kostnaðarverði og 

hvað telst til kostnaðarverðs eigna líkt og reikningsskilastaðlarnir. Einnig mæla lögin fyrir 

um kostnaðarverðsaðferðina og endurmatsaðferð. Reikningsskilastaðlarnir leyfa 

félögum eingöngu að nota annaðhvort kostnaðarverðsaðferð eða endurmatsaðferð, 

ekki er hægt að skipta um aðferð eftir markaðsaðstæðum. Hins vegar leyfa 

ársreikningalögin þeim félögum sem nota kostnaðarverðsaðferð að færa hækkanir á 

markaðsverði eignar ef það er verulega hærra en bókfært verð hennar og breytingin er 

talin vera varanleg. 

7 Skattaleg meðferð varanlegra rekstrarfjármuna 

Þeir lögaðilar sem heimilisfastir eru hér á landi bera ótakmarkaða skattskyldu af öllum 

tekjum sínum sama hvar þeirra er aflað og allra eigna óháð staðsetningu þeirra. Frá 

þeim tekjum sem lögaðili aflar er heimilt að draga frá rekstrarkostnað. Til 

rekstrarkostnaðar teljast þau gjöld sem falla til á árinu við að afla teknanna, tryggja þær 

og viðhalda. Tekjuskattur hjá skráðum hlutafélögum, einkahlutafélögum, 

samlagshlutafélögum og samvinnufélögum er 20% en 36% hjá öðrum lögaðilum (Lög nr. 

90/2003). 

Þó svo að almennur eignarskattur hafi verið afnuminn hvílir full framtalsskylda á 

eignum. Ástæðan er meðal annars sú að hagnaður af sölu eigna er skattskyldur og 

reiknast frá stofnverði þeirra. Því hafa upplýsingar um eignir almennt upplýsingagildi við 

mat á skattframtölum. Framtalsskyldar eignir skal miða við eignir félagsins í árslok. 

Fjármagnstekjuskattur er skattur sem lagður er á eignatekjur, en það eru vextir, 

arður, söluhagnaður og leigutekjur. Fjármagnstekjuskattur leggst ekki á lögaðila heldur 

greiða þeir skatt af fjármagnstekjum sínum eftir þeim reglum sem gilda um aðrar 

rekstrartekjur.  

7.1 Upphaflegt mat 

Kostnaðarverð eigna eða eignasamstæðna sem eru undir 250.000 kr. er heimilt að 

gjaldfæra á því ári er þær eru keyptar (lög nr. 90/2003). Eignir sem kosta 250.000 kr. eða 

meira skal telja til varanlegra rekstarfjármuna á upphaflegu kaupverði eða 

kostnaðarverði. Með kaupverði eignar er átt við markaðsverð hennar er kaupin eiga sér 

stað. Kostnaðarverð er það verð sem framleiðsla, gerð eða bygging eignar hefur kostað 

þar til eignin er tilbúin til notkunar ásamt endurbótum, breytingum eða endurbyggingu 

sem fellur á eignina líkt og farið var yfir við reikningshaldslega meðferð eigna.  

Lausafjármunir sem notaðir eru í rekstri skal færa á stofnverði en undir lausafé 

flokkast vélar og hvers kyns tæki eins og flugvélar, skip og bifreiðar. Stofnverð er 

skilgreint sem upphaflegt kaupverð eða framleiðsluverð ásamt þeim kostnaði er fellur til 

við endurbætur, breytingar og endurbyggingar. Óendurkræfir styrkir, afslættir, eftirgjöf 

skulda og skaðabætur er hins vegar dregið frá stofnverðinu (Ásmundur G. Vilhjálmsson, 

1999). 

7.2 Viðhald 

Viðhald samkvæmt skattalögum er skilgreint á sama hátt og reikningsskilastaðlarnir 

gera, þ.e. viðhald er það sem gera þarf til að halda eigninni í svipuðu ástandi og hún var í 

er lögaðili eignaðist hana. Viðhald fellur því undir rekstarkostnað. Endurbætur skal hins 

vegar ekki telja til viðhalds heldur skulu þær mynda nýjan fyrningagrunn eignar. Ef 

viðhald og endurbætur á eign fara fram samtímis verður að meta hvort viðgerðirnar falli 

undir endurbætur eða viðhald.  

Við flokkunarviðgerðir skipa og flugvéla er félögum heimilt að dreifa greiddum 

kostnaði viðgerðanna til frádráttar tekjum sama ár og viðgerðin var framkvæmd og 

næstu ár þar á eftir, en þó ekki á lengri tíma en viðurkennt flokkunartímabil (Reglugerð 

nr. 483/1994). 

7.3 Söluhagnaður 

Þegar eignir eru seldar í atvinnuskyni telst hagnaður þeirra ávallt að fullu til skattskyldra 

tekna á söluári. Söluverð eignar er skilgreint sem heildarandvirði hennar að frádregnum 

beinum kostnaði sem fellur til við söluna.  

Hagnaður af sölu ófyrnanlegra fasteigna reiknast sem mismunur á söluverði og 

stofnverði þeirra að frádregnum áður fengnum niðurfærslum og frestuðum söluhagnaði. 

Undir ófyrnanlegar fasteignir flokkast meðal annars ófyrnanleg mannvirki, ófyrnanlegar 

fasteignir, lönd, lóðir, náttúruauðæfi og réttindi tengdum þessum eignum.  

Hagnaður af sölu fyrnanlegra eigna er mismunur á söluverði og stofnverði þeirra að 

fádregnum áður færðum fyrningum. Þegar skattskyldur hagnaður fellur til tekna á 

söluári vegna fyrnanlegra eigna er lögaðila heimilt að fyrna aðrar eignir sínar sem eru 

fyrnanlegar um þá fjárhæð sem nemur hinum skattskylda söluhagnaði. Ef lögaðili á 

engar eignir sem fyrnanlegar eru getur hann frestað skattskyldum söluhagnaði um tvenn 

áramót. Í framhaldi af þvi skal hann afla sér eigna sem fyrna má innan tímarammans. Ef 

lögaðilinn aflar ekki fyrnanlegra eigna innan þess tíma mun söluhagnaðurinn teljast til 

tekna hjá félaginu á öðru ári frá því hann myndaðist auk þess sem 10% álag bætist við. 

Frestun eða fyrning tekjufærslu eignanna kemur aðeins til greina að yfirfæranleg 

rekstrartöp hafi verið jöfnuð. Allt tap sem hlýst við sölu atvinnurekstrareigna er heimilt 

að gjaldfæra á söluári (lög nr. 90/2003). 

7.4 Afskriftir og endurmat 

Reglur um reikningsskil og skattskil eru ólíkar þegar kemur að afskriftum varanlegra 

rekstarfjármuna. Í reglum reikningsskila er alltaf ákveðinn sveigjanleiki til staðar. Þessi 

sveigjanleiki sést meðal annars í afskriftarhlutföllum og þeirri afskriftaraðferð sem er 

valin, en afskriftirnar endurspegla þá efnahagslegu rýrnun og kostnað sem fyrirtækin 

verða fyrir vegna notkunar á eignum sínum til að afla tekna. Þessum gjöldum er því 

jafnað á móti tekjum yfir nýtingartíma eignar á sem rökréttastan hátt. Ef eignin aflar til 

dæmis mikilla tekna fyrstu árin er hægt að velja afskriftaraðferð sem afskrifar meira á 

fyrstu árum hennar og minna á síðari árum. Félagið hefur töluvert svigrúm til að ákveða 

afskriftarhlutföll eigna sinna út frá eigin mati á notkun. 

Skattalegar afskriftir veita töluvert minna svigrúm til að meta afskriftarhlutföll eigna 

út frá tekjuöflun þeirra, rýrnun eða aukinna útgjalda yfir nýtingartíma. Heimilt er að 

afskrifa eignir skattalega frá tilteknu lágmarki upp að tilteknu hámarki eftir 

eignaflokkum. Samkvæmt 39. gr tekjuskattslaga eru afskriftir eignaflokka eftirfarandi: 

- Skip, skipsbúnaður og fólksbifreiðar   10,0 - 20,0% 

- Loftför og fylgihlutir    10,0 - 20,0% 

- Verksmiðjuvélar, iðnaðarvélar og tæki 10,0 - 30,0% 

- Skrifstofuáhöld og -tæki    20,0 - 35,0% 

- Vélar, tæki og bifreiðar    20,0 - 35,0% 

- Íbúðar-, skrifstofu- og verslunarhúsnæði  1,0 - 3,0% 

- Verksmiðju- og verkstæðishúsnæði,  

vörugeymslur o.fl.    3,0 - 6,0% 

- Bryggjur og gróðurhús    6,0 - 8,0% 

- Borholur, raflínur og vinnubúðir   7,5 - 10,0% 

Afskriftir eigna hefjast við byrjun þess rekstarárs þegar þær eru fyrst nýttar til 

tekjuöflunar. Fullt ár er því alltaf afskrifað skattalega á fyrsta ári nýtingartíma eignar 

óháð raunverulegri notkun hennar. Það má ekki afskrifa eign skattalega á því rekstarári 

sem nýtingu hennar lýkur eða hún er seld, nema söluverð sé lægra en skattverð hennar 

og er þá heimilt að gjaldfæra mismuninn. Þar að auki skal ekki afskrifa eign meira en svo 

að alltaf standi eftir sem niðurlagsverð eignar 10% af stofnverði (Lög nr. 90/2003). 

Reikningshaldsleg afskrift heimilar afskriftir þá mánuði sem eign er í notkun á kaupári, 

ekki þarf að afskrifa fullt ár líkt og gert er skattalega. Einnig er heimilt að afskrifa eign þá 

mánuði rekstrarársins sem hún er í notkun þar til hún er seld eða úreld. 

Reikningshaldslegar afskriftir taka því meira tillit til raunverulegrar notkunar varanlegra 

rekstarfjármuna til þess að sýna sem réttasta mynd af þeim kostnaði sem fellur til á 

yfirstandandi reikningstímabili. Skattalegar afskriftir gera strangari kröfur til afskrifta, en 

það er gert til þess að koma í veg fyrir hagræðingu við skattaútreikninga og til að 

auðvelda eftirlit. 

Vegna ólíkra reglna um afskriftarhlutföll getur tímabundinn mismunur myndast á 

bókfærðu verði eignar í efnahagsreikningi og skattalegu verði hennar. Þá myndast einnig 

mismunur á hagnaði fyrir skatta samkvæmt reikningsskilum og skattframtali. Þessi 

tímabundni mismunur á skattskyldu myndar tekjuskattsskuldbindingu eða inneign sem 

færð er í efnahagsreikninginn. Væri hún ekki færð gæti mismunurinn leitt til þess að 

tekjuskattur sem hlutfall af hagnaði fyrir skatta viki töluvert frá tekjuskattshlutfalli 

samkvæmt lögum um skatta. Tekjuskattsskuldbinding er sú fjárhæð tekjuskatts sem 

félagið kemur til með að greiða á síðari tímabilum og má segja að þetta séu 

framtíðaráhrif af því að innheimta bókfært verð eignar. Inneign kemur aftur á móti til 

með nýtast gegn skattskyldum tekjum í framtíðinni (Deloitte, e.d.-b). 

Tekjuskattskuldbinding myndast ef bókfært verð eignar er hærra en skattverð hennar og 

tekjuskattsinneign myndast ef skattverð hennar er hærra en bókfært verð: 

 

Bókfært verð – Skattverð = Tímabundinn mismunur 

Tímabundinn mismunur * Skattahlutfall = Tekjuskattsskuldbinding/inneign 

 

Einnig þarf að skoða hvort endurmatsbreytingar varanlegra rekstrarfjármuna hafi 

áhrif á skattskyldan hagnað. En samkvæmt lögum um tekjuskatt hefur 

endurmatsbreyting engin áhrif á skattskyldan hagnað á því ári sem endurmatið fer fram 

og því er skattverð eignarinnar ekki leiðrétt. Hins vegar mun endurmetið bókfært verð 

eignarinnar síðar leiða til skattskylds, efnahagslegs ávinnings fyrir félagið. Mismunurinn 

á endumetnu bókfærðu verði eignarinnar og skattverði hennar er tímabundinn 

mismunur og leiðir til myndunar á tekjuskattskuldbindingu (Efnahags- og 

viðskiptaráðuneytið, 2006). Endurmatshækkanir varanlegra rekstarfjármuna hafa því 

ekki áhrif á skattskyldan hagnað fyrr en við sölu eða innlausn þeirra. 

8 Niðurstöður 

Íslensk félög sem hafa verðbréf sín skráð á skipulögðum verðbréfamarkaði í aðildarríki 

innan Evrópska efnahagssvæðisins er skylt að semja samstæðureikningsskil og 

ársreikning eftir alþjóðlegu reikningsskilastöðlunum. Félög sem ekki eru skráð á markað 

innan Evrópska efnahagssvæðisins eru ekki skyldug til að fara eftir alþjóðlegu 

reikningsskilastöðlunum en er þó heimilt að semja ársreikning í samræmi við þá. Það 

getur verið hentugt fyrir þau félög sem starfa á erlendri grundu þar sem samanburður 

við erlend félög verður auðveldari og aðgangur að erlendu fjármagni orðið greiðari.  

 Samkvæmt IAS 16 skulu félög skrá eignir sínar meðal varanlegra rekstarfjármuna 

þegar efnahagslegur framtíðarávinningur tengdur eignunum mun nýtast félaginu og 

hægt er að meta kostnað sem fellur til vegna þeirra með áreiðanlegum hætti. Varanlegir 

rekstrarfjármunir eru upphaflega skráðir á kostnaðarverði en það felur meðal annars í 

sér kaupverð eignar, flutningskostnað, uppsetningarkostnað og allan þann kostnað sem 

rekja má beint til þess að eigninni er komið í starfhæft ástand. 

Útgjöld kunna að falla til síðar á nýtingartíma eignar til að viðhalda starfhæfu ástandi. 

Útgjöldin sem falla til má bæta við bókfært verð eignar þegar líklegt er að 

framkvæmdirnar feli í sér efnahagslegan ávinning í framtíðinni fyrir félagið. 

Vísbendingar um efnahagslegan ávinning er meðal annars aukinn nýtingartími eignar, 

aukið magn framleiddrar vöru og aukin gæði framleiddrar vöru. 

Eftir upphaflega skráningu heimilar staðall IAS 16 félögum að nota 

kostnaðarverðsaðferð eða endurmatsaðferð við reikningshaldslega meðferð varanlegra 

rekstarfjármuna. Kostnaðarverðsaðferðin er töluvert algengari í notkun en samkvæmt 

henni er eignin færð á kostnaðarverði að frádregnum öllum uppsöfnuðum afskriftum og 

virðisrýrnun. Eignin er afskrifuð á kerfisbundinn hátt yfir áætlaðan nýtingartíma hennar 

og skal afskriftin sýna rétta mynd af notkun eignar. Hrakvirði er sú fjárhæð sem félagið 

væntir að fá fyrir eignina við lok nýtingartíma og skal endurskoða hrakvirði, 

afskriftaraðferð og nýtingartíma minnst árlega og færa allar breytingar sem breytingar á 

reikningshaldslegu mati í samræmi við IAS 8. 

Farið var yfir fjórar afskriftaraðferðir. Notkunaraðferðin afskrifar eign eftir 

framleiddum einingum eða nýttum klukkustundum. Hún er hentug í þeim tilvikum þegar 

eignir rýrna eða ganga úr sér við notkun. Línuleg aðferð afskrifar eign yfir áætlaðan 

nýtingartíma hennar. Hún er einföld í notkun og hentar vel fyrir eignir sem hrörna þegar 

á líður eins og fasteignir. Hröðunaraðferð og ársummuaðferð bjóða upp á hærri afskriftir 

á fyrstu árum og lægri á síðari árum. Þær henta fyrir eignir sem afkasta meira á fyrstu 

árum nýtingartímans og þurfa aukið viðhald á síðari árum.  

Síðari reikningshaldsleg meðferð varanlegra rekstrarfjármuna er endurmatsaðferðin. 

Ef hægt er að meta gangvirði með áreiðanlegum hætti getur félag fært eignir sínar á 

endurmetinni fjárhæð, sem er gangvirði á þeim degi sem endurmat er framkvæmt, að 

frádregnum öllum uppsöfnuðum afskriftum og virðisrýrnun. Þegar varanleg eign er 

endurmetin skal einnig endurmeta allar eignir sem tilheyra sama eignaflokki, en það er 

gert til að koma í veg fyrir valkvætt endurmat eigna. Endumatshækkun eignar er færð í 

gegnum aðra heildarafkomu á sérstakan endurmatsreikning meðal eigin fjár. 

Endurmatsaðferðin er ekki eins algeng í notkun þar sem hún er  kostnaðarsöm í 

framkvæmd því leita þarf til fagaðila sem endurmetur eignir út frá markaðsupplýsingum. 

Farið var yfir íslensk ársreikningalög, en félögum ber að fara eftir þeim kjósi þau að 

nota ekki alþjóðlega reikningsstaðla við ársreikningagerð sína. Ársreikningalögin eru að 

nær öllu leyti í samræmi við alþjóðlegu reikningsskilastaðlana Þegar kemur að mati 

varanlegra rekstarfjármuna. Þó leyfa reikningsskilastaðlarnir félögum að nota 

annaðhvort endurmatsaðferð eða kostnaðarverðsaðferð en ársreikningalög leyfa 

félögum sem nota kostnaðarverðsaðferð að færa endurmatshækkanir séu þær verulega 

fjarri bókfærðu  verði og taldar varanlegar.  

Í lokin var skattaleg meðferð varanlegra rekstrarfjármuna skoðuð. Eignaskattur hefur 

verið afnumin en þó hvílir full framtalsskylda á eignum þar sem hagnaður af sölu eigna 

er skattskyldur og reiknast frá stofnverði þeirra. Því hafa upplýsingar um eignir almennt 

upplýsingagildi við mat á skattframtölum. Kostnaðarverð eigna eða eignasamstæðna 

undir 250.000 kr. er heimilt að gjaldfæra að fullu á kaupári. Eignir sem kosta 250.000 kr. 

eða meira skal telja til varanlegra rekstarfjármuna á upphaflegu kaupverði eða 

kostnaðarverði. 

Reglur um reikningsskil og skattskil eru ólíkar þegar kemur að afskriftum varanlegra 

rekstarfjármuna. Afskriftir samkvæmt reikningsskilum eru mun sveigjanlegri en 

skattalegar afskriftir. Félagið ákveður sjálft hvað skuli afskrifa mikið út frá eigin mati á 

notkun eignar og er tekið tillit til tekjuöflunar hennar ásamt rýrnun og útgjöldum sem 

kunna að falla til. Skattalegar afskriftir bjóða ekki upp á eins sveigjanlegt mat heldur má 

afskrifa eign frá tilteknu lágmarki upp að tilteknu hámarki eftir eignaflokkum. Þar að 

auki hefjast skattalegar afskriftir eigna í byrjun þess rekstarárs þegar þær eru fyrst nýttar 

til tekjuöflunar og má ekki afskrifa eign á því ári sem hún er seld eða úreld. Ekki þarf að 

afskrifa heilt ár reikningshaldslega á fyrsta ári nýtingartíma eignar heldur er heimilt að 

afskrifa einungis þá mánuði sem hún er í notkun. Á því ári sem eignin er seld eða úreld 

má einnig afskrifa þá mánuði sem hún er í notkun. Skattalegar afskriftir taka því minna 

tillit til raunverulegrar notkunar eignar líkt og reikningshaldsleg afskrift. Strangari reglur 

skattalaga eru tilkomnar til að auðvelda eftirlit og koma í veg fyrir skattahagræðingar. 

Vegna ólíkra regla um afskriftarhlutföll getur tímabundinn mismunur myndast á 

bókfærðu verði eignar í efnahagsreikningi og skattalegu verði hennar. Þessi tímabundni 

mismunur myndar tekjuskattsskuldbindingu eða inneign sem færð er í 

efnahagsreikninginn. Tekjuskattsskuldbinding er sú fjárhæð sem félagið kemur til með 

að greiða á síðari tímabilum en inneign kemur til með nýtast á móti skattskyldum 

tekjum í framtíðinni.  

Endurmatsbreytingar eignar hafa ekki áhrif á hagnað heldur færast þær á sérstakan 

endurmatsreikning og því er skattstofn eignarinnar ekki hækkaður. Þó mun endurmetið 

bókfært verð eignar síðar leiða til skattskylds, efnahagslegs ávinnings félagsins. Þá 

myndast tímabundinn mismunur á bókfærða og skattskylda verði eignarinnar og skal 

færa hann sem tekjuskattsskuldbindingu. Færa skal tekjuskattsskuldbindinguna jafnvel 

þótt félagið ætli sér ekki að selja eignina. Endurmatshækkanir varanlegra 

rekstarfjármuna hafa því ekki áhrif á skattskyldan hagnað fyrr en við sölu eða innlausn 

þeirra. 

